
Gaur egungo gizartean nahikoa zabaldua dago lo egin ezinaren arazoa. Arrazoiak askotarikoak izan daitezke, eta ondorioak kaltegarriak oso. Homeopatiak arrazoiak aintzat hartuko ditu sendagaiak aukeratzerakoan. 

Loezinean, homeopatia lagungarri

Homeopatia

Karmele Benito del Valle
Gure funtzio fisikoak eta psikologikoak betetzeko beharrezkoa dugu loa. Loaldia nahikoa edo asebetea ez izateari loezina edo insomnioa esaten zaio. Horrek logalea eta arreta mantentzeko zailtasuna handitzen du egun osoan, eta ongizatea gutxitzen. Gaur egun, biztanleriaren %20-40ek pairatzen dutela esaten da. 

Loezinaren sailkapena, batetik, agertzen den unearen arabera egiten da. Hasierako insomnioan, lo hartzeak 30 minutu baino gehiago irauten du, eta horixe da ohikoena. Loaldi osoko insomnioan, gau osoan askotan esnatzen da gaixoa. Amaierako insomnioan, gaixoak esnatze goiztiarra izaten du, eta, ondoren, lokartu ezinik geratzen da. Bestalde, loezina iraupenaren arabera sailkatzen da: Akutua edo iragankorra, 4 aste baino gutxiago daramanean. Subakutua edo iraupen laburrekoa esaten zaio 4 aste eta 3-6 hilabete bitartean irauten duenari, eta kronikoa, berriz, 3-6 hilabete baino gehiago irauten duenean. Arazo hori bost pertsonetatik batek izaten du, beraz, ohiko arazo bat izaten da, baita kontsultara hurbiltzeko arrazoi nagusi bat ere. 

Loezinaren arrazoia askotarikoa izan daiteke: herstura edo egoera berezi batek sor dezakeen estresa, kutsadura akustikoak zein erradiazioak sorturikoa, drogen kontsumoak eta gaixotasun fisikoek edo psikikoek, besteak beste, depresioak eragindakoa. 
Metodologiaren legeak 

Metodologia aldetik homeopatiak hiru lege ditu oinarri: 

Lehenik, nolako agerbidea halako sendagaia lortu nahi du. Horri antzekotasunaren legea esaten zaio. 
Bigarrenik, aukeratutako sendagaia dosi infinitesimaletan ematen du. Beste era batera esanda, sendagaia oso dosi txikietan prestatu egiten da denok ezagutzen ditugun bolatxo horietan, eta horrek egiten du toxikoa ez izatea eta inolako okerreko efekturik ez sortzea. Horrexegatik dago homeopatia, hain zuzen ere, terapia naturalen multzoan. 

Hirugarrenik, gaixoa osotasunean aztertzen du. Gaixotasun fisikoak zein psikikoak kontuan hartuko ditu, hau da, haren osasunean eragin dezaketen alderdi guztiak: klima, elikadura, sentimenduak... Izatez, gaixoaren berezitasunak nabarmenduko ditu batez ere, sendagai zehatz bat aukeratu ahal izateko. 

Gaur egun, osasunaren definizioak berak alderdi fisiko, psikiko zein sozialak onartzen ditu. Haserreak, bikote harremana hausteak edo lana galtzeak eragiten duen estresak gaixotu egiten gaituela esaten dugu. Gaixotasunaren agerbide bakarra edo lehenetarikoa loezina izan daiteke; baina, dudarik gabe, horrek gure bizi-kalitateari (eta osasunari berari) kalte handia egiten dio. 

Sendagai homeopatikoak jatorriaren arabera sailkatzen dira. Hau da, mineral, landare eta animalia dira. Pertsona oso antolatuengan adibidez, mineralak egokitzen dira askotan, haren gaixotasun edo loezina apurketa baten ondoren sortua bada. Estresaren jatorria batez ere, antolatze edo harreman edo jokaera baten apurketa izaten da mineralak egokitzen badira. Pertsona sentibera eta aldakorrengan, aldiz, landareak izaten dira oso erabiliak, eta estresa, gehienetan, trauma fisiko edo psikiko batek sortzen du, sentimendu batek zein kolpe batek eragindako zauria izaten dute. Pertsona lehiakorrek eta biziek animalia edo animalia eratorriak behar izaten dituzte sendagai, eta, halakoetan, estresak, eraso batek edo gutxiespen sentimendu batek eragin dezake loezina. 

Laburbilduz, homeopatiak loezinaren arrazoia kontuan hartuko du. Hau da, ez ditu bakarrik gaixotasun fisikoaren agerbideak kontuan hartuko, baizik eta loezinaren arrazoia, atzean den buruhaustea, sentimendua edo herstura nabarmenduko du sendagaia aukeratzeko orduan. 

Era berean, diluzioak handiagoak edo txikiagoak erabiliko ditu lortu nahi den efektuaren arabera. Diluzio handiek eragin handiagoa dute psikismoan, batez ere gaixoaren ezaugarriak sendagaiaren ezaugarrietara hurbiltzen badira. Eta diluzio txikiek, aldiz, ezaugarri fisiko bakar batean lagunduko dute. Adibidez, loezinaren arrazoia azkura izanez gero, histaminum 7ch har daiteke, eta histamina jariapena, eta haren ondorioak murriztuko ditu; arsenicum album 100chak, hau da diluzio handiak, aldiz, azkura, beldurra eta herstura izanez gero ematen dira, haserre baten ondoren edo hotz baten ondoren areagotzen bada, lagun batekin zuen harremana okertu bada eta abar, hau da, hainbat berezitasunekin bat datorrenean. 

